Tema 4: O texto. As propiedades textuais:
1. Definición de texto: secuencia discursiva que se presenta como unha unidade completa-mente acabada, organizada arredor dun tema. Constitúe a maior unidade de comunicación.

O único requisito imprescindíbel para que unha secuencia comunicativa se poida conside-rar texto é que sexa perfecta, isto é, que estea rematada e que non se integre noutra cadea superior. Así, para que unha cadea sexa considerada texto é preciso:
· Que se trate dunha mensaxe completa.
· Que sexa unha unidade pechada.
· Que teña coherencia temática.
· Que mostre cohesión interna entre as partes e o todo.
2. Estruturas textuais: Todo texto se organiza atendendo a cinco estruturas básicas:
	estrutura
	Intención
	Tipoloxía textual
	Formas do discurso

	Narrativa
	Presentar feitos ou acontecementos no tempo. Contar suce-sos acaecidos a uns personaxes.
	Textos literarios: contos, lendas, novelas, chistes...

Textos non literarios: noti-cias, relatos de feitos co-tiáns, etc.
	Predominan a narra-ción e a descrición, máis tamén poden a-parecer formas discur-sivas dialogadas.

	Expositiva
	Explicar feitos, ideas ou conceptos; trans-mitir información so-bre eles.
	Libros de texto, folletos con normas de uso e, en xeral, obras de carácter informa-tivo: exposicións didácti-cas, informes, artigos, etc.
	Predomina a exposi-ción, aínda que tamén se dan outras formas do discurso como a descrición, a narración ou a argumentación.

	Persuasiva
	Convencer dunha ide-a ao receptor.
	Persuasivos: anuncios pu-blicitarios.

Argumentativos: discursos, debates, textos de investiga-ción, artigos de opinión, edi-toriais, etc.
	Predomina a argumen-tación, pero tamén es-tán presentes formas como a exposición.

	Dialogada
	Posibilitar o inter-cambio de ideas, opi-nións, sentimentos...
	Diálogo, faladoiro, entre-vista, foro, mesa redonda, coloquio, etc.
	Diálogo.

	Poética
	Estética. Tentar cen-trar a atención do re-ceptor na propia mensaxe.
	Todas as obras literarias en xeral e a poesía en particu-lar.
	Narración, descrición, diálogo, etc.


3. Propiedades textuais: o texto presenta as seguintes propiedades características:
· Adecuación á situación na que se produce a comunicación. Dela ocúpase a Pragmá-tica.
· Coherencia dos contidos informativos que se pretenden transmitir, garda relación coa Semántica.
· Cohesión entre as distintas partes nas que se organiza. Ten que ver, sobre todo, coa Sintaxe supraoracional.
3.1. A adecuación: é a propiedade en virtude da cal o texto se constrúe mostrando unha xusta correspondencia entre os elementos participantes (a quen se dirixe) e a situación comunicativa concreta (onde e cando falan).

Unha texto é adecuado cando é:
· Oportuno con respecto á situación na que se produce;
· Apropiado con relación aos seus destinatarios;
· Aceptable en canto ao nivel de formalidade lingüística e precisión terminolóxica esixidas polo tema da comunicación.
3.1.1. Factores que interveñen na adecuación: 

Interacción entre códigos: para que un texto sexa adecuado é necesario que exista unha equilibrada interacción entre os distintos códigos comunicativos, isto é, entre o código lingüístico (lingua), os códigos extralingüísticos (xestos e movementos) e os códigos paralingüísticos (entoación...).
Presenza de diferentes voces: quen fala en cada momento condiciona tamén a adecuación textual. O emisor pode mesmo ser múltiple, e isto incide na produción e mais na interpretación do texto.
Variación do uso lingüístico: a adecuación dun texto vese así mesmo condicionada polas variacións que se producen no uso lingüístico habitual; isto é, a variación xeográfica da lingua, a variación sociocultural, a variación situacional.
Diversidade de estruturas textuais: débese lembrar a este respecto que a escolla dunha ou doutra estrutura textual está condicionada polo contido da mensaxe, a forma do discurso e a intención do emisor que mellor se axeiten a cada circunstancia comunicativa concreta.

3.1.2. A corrección: céntrase no aspecto normativo das realizacións lingüísticas e aplícase sobre todo aos textos escritos. A corrección textual é un tipo particular de adecuación: aquela que se refire concretamente á axeitada elección e uso dos coñecementos gramaticais e normativos para cada acto comunicativo. A corrección textual implica:
· Manexo apropiado das normas ortográficas e das competencias morfosintácticas do idioma.
· Uso cumprido dos códigos non verbais.
· Dominio das regras de puntuación nos textos escritos.
3.2. A coherencia: é a propiedade básica do texto porque fai que poida ser percibido como unha unidade comunicativa comprensible. É a encargada de nivelar o contido da mensaxe clarificar o significado do conxunto.

3.2.1. Factores que interveñen na coherencia: ven dada polos seguintes factores:
O tema: é o núcleo informativo, o contido do texto sintetizado ao máximo. Unidade temática.

A selección da información: a información é aquilo que se di sobre o tema en cuestión. O axeitado é unha equilibrada selección da información, que non debe ser escasas nin excesiva.

A organización da información: mediante unha estrutura textual escollida de acordo cun plan previo é outro factor que contribúe á coherencia do texto.

3.2.2. Niveis de coherencia textual:
Coherencia local: no nivel da frase, no interior de cada oración.

Coherencia linear: ten lugar entre as oracións que constitúen cada parágrafo.

Coherencia global: integra o conxunto dos significados parciais proporcionándolle unha totalidade significativa ao discurso.

3.3. A cohesión: é a propiedade que proporciona ligazóns sintáctico-semánticas ao texto. Está constituída polos mecanismos sintácticos e semánticos utilizados para indicar as relacións entres as diferentes partes que compoñen o texto. Distínguese entre:
· Cohesión sintáctica: que actúa sobre a estrutura formal do texto e determina a conexión, mediante nexos, entre as frases e as oracións.

· Cohesión semántica: que actúa sobre a estrutura temática do texto e determina a conexión, mediante mecanismos diversos, entre oracións e parágrafos.

3.3.1. Mecanismos de cohesión:

Deíxe: este dispositivo lingüístico permite expresar as correspondencias entre a mensaxe,os participantes na comunicación e a situación comunicativa, é dicir, quen a realiza e cando e como se produce.

Son deícticas aquelas formas que sinalan as persoas e as cousas (pronomes persoais, posesivos e demostrativos) o lugar (adverbios de lugar e demostrativos) e o tempo (adverbios de tempo e demostrativos) que actúan no proceso comunicativo.

Anáfora e catáfora: son os mecanismos que permiten relacionar o texto co contexto lingüístico. Son anafóricas as formas que fan referencia a un elemento lingüístico mencionado anteriormente e catafóricas as que aluden  a un elemento de posterior aparición.

Cohesión léxica: determina unha relación anafórica entre dous elementos de significado pleno; por exemplo, os sinónimos especializados na funcións de substitutos.
Elipse: consiste na omisión de elementos que xa se mencionaron ou se sobreentenden e que, polo tanto, son coñecidos polo receptor.
Conexión: manifesta as relacións de cohesión a través de certas formas denominadas conectores que son encargados de facer patente a coherencia do texto e facukutab a súa interpretación. Os conectores poden expresar moitos e moi diversos valores significativos:
	Comezo do discurso
	Ben, home, isto...

	Continuación
	Con todo, pois ben, agora ben...

	Remate do discurso
	Por último, máis nada...

	Afirmación
	Si, por suposto, evidentemente, sen dúbida, desde logo, vale...

	Atenuación
	En calquera caso, de todos os xeitos, ata certo punto...

	Dúbida
	Quizais, tal vez, poida que...

	Intensificación
	Aínda máis, é máis, mesmo, nin sequera, para colmo...

	Énfase
	Claro que, pois, así que...

	Negación
	Non, tampouco, nin falar, en ningún caso...

	(Auto)corrección
	Mellor dito, ou sexa, quérese dicir...

	Adición
	E, ademais, aínda máis, mesmo, por outro lado...

	Advertencia
	¡atención!, escoita...

	Causalidade
	Por iso, polo que, polo tanto, xa que, así pois...

	Consecuencia
	Así pois, en consecuencia, en definitiva, polo tanto...

	Concesividade
	Aínda que, malia, con todo...

	Enumeración
	En primeiro lugar, en segundo lugar, por último...

	Exemplificación
	Isto é, por exemplo...

	Explicación
	Ou sexa, é dicir, isto é, mellor dito...

	Digresión
	Por certo, a propósito...

	Oposición
	En cambio, aínda que...

	Restrición
	Mais, agás, polo menos...

	Recapitulación
	En resumo, en definitiva, en fin, en dúas palabras...

	Temporalidade
	Despois, antes, entón...

	Topicalización
	En canto a, no que concirne a, polo que se refire a...


Marcadores discursivos: son enunciados que cumpren unha dobre función metalingüísti-ca: orientan ao receptor a propósito do tema que se vai introducir á vez que lle dá tempo para que procese información. Poden ser:

· De introdución: para presentar o tema do discurso.

· De mantemento: para indicar que continua o mesmo tema.

· De reparación: cando o tema non pode ser procesado porque choca coas expectativas do receptor.

· De recuperación: para recuperar información citada anteriormente no discurso.

· De topicalización: especializados na selección dun elemento como tópico.

